      Коми Республикаса Юралысь Вячеслав Гайзер да Вöр овмöс кузя Федеральнöй агентствоöн юрнуöдысь Виктор  Масляков  кырымалісны вöр йитöдъяс юкöнын öтвылысь уджалöм  йылысь артмöдчöм.

      Документсö кырымалісны Москваын, Вöр комплексса уджалысьяслöн  ставроссияса форум вылын.  Артмöдчöмсö кырымалісны  öти вося кадколаст кежлö, сылöн туйвизьяс - могмöдны йӧзӧс вöрӧн да вöр ресурсъясӧн сідзи, медым позис вӧдитчыны вӧръясӧн  торъя мог серти, тӧлкӧн, дугдывтöг да  сылысь позянлунсӧ бырöдтöг  бурмöдöм, а сідзжö кутчысьны вöр оланпастэчасӧ.

      «Коми Республика да Россияса вöровмöс  костын öтув удж йылысь артмöдчöм лоис нин аслыспöлöс традицияöн. Сійö отсалö вöр овмöс нуöдан юкöнын тöдчана да медколана юалöмъяс урчитöмöн бурмöдны да крепмöдны öта-мöд костын йитöдъяс. Россияса вöровмöскöд öтвылысь зільӧм лоö федеральнöй да республика тэчасъяс костын уджлӧн примерöн», - тöдчöдіс Коми Республикаса Юралысь кырымалöм кывкöрталігöн.

     Республикалöн да Россияса вöровмöслöн  уджын шöр туйвизьясӧн  лоӧны вöръясöн зумыда веськöдлöм, вöр канму реестр да первичнöй учёт нуöдöм, вöръяс видзӧм да дöзьöритöм да наöн колана ногöн вöдитчöм йылысь юалöмъяс.

    Торъя пунктъясöн лоöны юöрöн вежласян отраслевӧй система лöсьöдöм, вöрса пöжаръясын виччысьтöм лоöмторъяс дырйи öтвылысь уджалöм, вöрöн вöдитчан юкöнын канму да мукöд сикас  уджтас лöсьöдöмö  пырöдчöм, колана уджмогъяс олöмö пöртöмын вöдитчан уджтасса-аппаратнöй комплекс лöсьöдöмö öтув пырöдчöм. Верктуяöн лоöны  - вöр овмöслысь кадръяс сöвмöдöм да вöръясöн вöдитчöмын, сійӧс видзӧмын, дöзьöритöмын да выльмодӧмын наука боксянь да техникаöн могмöдöм. Татчö пырö, шуам, республикаö вöрса пöжаръяс водз петкöдлысь система пыртöм (тепловизионно-телевизионнӧй платформа подув вылын).

      Кырымалöм артмöдчöмын эм вöр овмöсса юкöнын мунысь мероприятиеяслöн лыддьöг, найö кутасны пöртсьыны олöмö федеральнöй да республиканскöй сьöмкудъясысь отсöг сетöмöн.

     Росвöровмöсса юрнуöдысь тöдчöдіс дінмукöд öтув уджын бур юкöнъяс. И стöча шуис, мый уджыс кутас нуöдсьыны и водзö.

